
Annotatsiya. mazkur maqolada tanqidiy fikrlashning pedagogik psixologiyadagi o‘rni va shaxsning 

yuqori darajadagi kognitiv salohiyatini shakllantirishdagi roli, zamonaviy ta’lim jarayonida tanqidiy 

fikrlashni rivojlantirishga xizmat qiluvchi asosiy psixologik mexanizmlar, savol-javob va muhokama, 

muammoli o‘qitish, refleksiya, muloqot va hamkorlik hamda simulyatsiya va rol o‘yinlari tahlili, 

mazkur mexanizmlarning o‘quvchilarda metakognitiv nazorat, analitik tafakkur va mustaqil qaror 

qabul qilish ko‘nikmalarini rivojlantirish, ta’lim jarayoniga integratsiya qilish imkoniyatlari haqida 

so‘z yuritigan. 

Kalit so‘zlar: tanqidiy fikrlash, psixologik mexanizmlar, metakognitiv nazorat, refleksiya, 

muammoli o‘qitish, savol-javob texnologiyasi, simulyatsiya, rol o‘yinlari, pedagogik psixologiya, 

ta’lim samaradorligi. 

Аннотация. в данной статье рассматривается роль критического мышления в педагогической 

психологии и его роль в формировании высокого уровня когнитивного потенциала личности, 

основные психологические механизмы, служащие развитию критического мышления в 

современном образовательном процессе, вопросы и ответы и обсуждение, проблемное 

обучение, рефлексия, общение и сотрудничество, а также анализ симуляции и ролевых игр, 

развитие метакогнитивного контроля, аналитического мышления и навыков самостоятельного 

принятия решений у учащихся, возможности интеграции этих механизмов в образовательный 

процесс. 

Hozirgi globallashuv, axborot makonining kengayib borishi va ijtimoiy-iqtisodiy jarayonlarning 

murakkablashuvi sharoitida ta’lim tizimi oldiga qo‘yilayotgan asosiy vazifa shaxsda mustaqil, 

mantiqiy mushohada yurita oladigan hamda tanqidiy tahlil asosida qaror qabul qila oladigan 

kompetensiyalarni shakllantirishdan iboratdir [4, 15–18], [6, 9–12]. Zamonaviy ta’lim bosqichida 

tayyor bilimlarni yoddan chiqarishdan ko‘ra ularni anglab, baholab, ijodiy tarzda qayta ishlash 

ko‘nikmalari 21-asr talablari asosida ustuvor yo‘nalishga aylanmoqda [6, 10–11]. Shu nuqtai 

nazardan, tanqidiy fikrlash pedagogik psixologiyada shaxsning yuqori darajadagi kognitiv 

salohiyatini ifodalovchi markaziy komponent sifatida e’tirof etiladi [12, 102–105]. 

Tanqidiy fikrlash spontan jarayon bo‘lmay, u maqsadli tashkil etilgan ta’lim jarayoni va psixologik 

mexanizmlar orqali rivojlanadi [1, 264–266]. Jahon, MDH va O‘zbekiston olimlarining tadqiqotlari 

shuni ko‘rsatadiki, savol-javob va muhokama, muammoli o‘qitish, refleksiya, muloqot va hamkorlik 

hamda simulyatsiya va rol o‘yinlariga asoslangan pedagogik yondashuvlar tanqidiy fikrlashni 

shakllantirishda metodologik jihatdan muhim ahamiyat kasb etadi [14, 73–75], [5, 58–61]. Ushbu 

mexanizmlar ta’lim oluvchilarning bilish faolligini kuchaytirib, tafakkurning yuqori darajadagi 

kognitiv operatsiyalarini rivojlantirishga xizmat qiladi [7, 41–43]. 

Shu bilan birga, O‘zbekiston Respublikasi ta’lim siyosatida tanqidiy fikrlashni rivojlantirish ustuvor 

yo‘nalishlardan biri sifatida belgilangan. Xususan, “Ta’lim to‘g‘risida”gi Qonunda ta’lim 

oluvchilarda mustaqil fikrlash, ijodiy yondashuv va tahliliy kompetensiyalarni shakllantirish davlat 

ta’lim siyosatining muhim vazifalari sifatida qayd etilgan [8, 3-modda]. Shuningdek, “Yangi 

O‘zbekiston taraqqiyot strategiyasi – 2030”da zamonaviy fikrlovchi, raqobatbardosh va intellektual 

salohiyatga ega shaxsni tayyorlash ta’lim tizimining strategik maqsadi sifatida belgilangan [9, IV 

bob]. 

“O‘zbekiston – 2030” strategiyasini amalga oshirishga doir Prezident farmonlarida ta’lim tizimini 

modernizatsiya qilish, pedagoglar malakasini oshirish hamda o‘quvchilarda tanqidiy va ijodiy 

fikrlashni rivojlantirish bo‘yicha aniq vazifalar belgilab berilgan [12, 17–21-bandlar]. Ta’lim 

jarayonida innovatsion metod va texnologiyalarni joriy etish orqali o‘quvchilarning yuqori darajadagi 

kognitiv kompetensiyalarini shakllantirish ustuvor yo‘nalish sifatida e’tirof etilmoqda [11, 18–19-

bandlar]. 

Pedagogik amaliyotda mazkur mexanizmlarning ilmiy asosda qo‘llanilishi o‘quvchilarda 

metakognitiv nazorat, analitik va refleksiv yondashuv, muammoli vaziyatlarda mustaqil qaror qabul 

qilish hamda dalillarga asoslangan fikr yuritish ko‘nikmalarini rivojlantirish uchun muhim shart-

sharoit yaratadi [3, 145–147]. Shu sababli tanqidiy fikrlashni rivojlantirishning psixologik 

mexanizmlarini tizimli o‘rganish, ularning ta’lim jarayonidagi o‘rni va samaradorligini nazariy 

hamda amaliy jihatdan asoslab berish bugungi kunda dolzarb ilmiy-pedagogik muammo sifatida 

namoyon bo‘lmoqda [10, 118–120]. 

Mazkur bo‘limda tanqidiy fikrlashni rivojlantirishga xizmat qiluvchi asosiy psixologik mexanizmlar 

Jahon, MDH va O‘zbekiston olimlarining ilmiy qarashlari asosida kompleks tahlil qilinib, ularning 

pedagogik amaliyotdagi ahamiyati yoritib beriladi. 

Mazkur mavzuni o‘rganishning dolzarbligi, avvalo, zamonaviy ta’lim tizimida shaxsning faqat bilim 

egallovchi emas, balki bilimni tanqidiy tahlil qila oladigan, mustaqil va asosli qaror qabul qilishga 

qodir subyekt sifatida shakllanishi bilan belgilanadi. Globallashuv va raqamli axborot oqimining 

keskin ortishi sharoitida ta’lim oluvchilar turli, ko‘pincha qarama-qarshi ma’lumotlarni baholash, 

ularni mantiqiy saralash va xulosalash zarurati bilan yuzma-yuz kelmoqda. Bu esa tanqidiy fikrlashni 

shaxsning fundamental intellektual kompetensiyasi sifatida rivojlantirishni taqozo etadi. 

Shu bilan birga, pedagogik-psixologik tadqiqotlar tahlili shuni ko‘rsatadiki, tanqidiy fikrlash 

ko‘pincha umumiy didaktik tavsiyalar doirasida yoritilib, uning rivojlanishiga xizmat qiluvchi 

psixologik mexanizmlar — metakognitiv nazorat, refleksiya, analitik operatsiyalar, muammoli 

vaziyatda qaror qabul qilish jarayonlari yetarli darajada tizimli va chuqur o‘rganilmagan. Ayniqsa, 

ushbu mexanizmlarning ta’lim jarayonida qanday sharoitlarda va qaysi metodlar orqali samarali 

shakllanishi masalasi ilmiy asoslangan tahlilni talab etadi. 

O‘zbekiston Respublikasi ta’lim siyosatida tanqidiy va ijodiy fikrlashni rivojlantirish davlat 

miqyosida ustuvor vazifa sifatida belgilangan bo‘lsa-da, amaliyotda ushbu vazifalarni amalga 

oshirish uchun zarur bo‘lgan psixologik-pedagogik mexanizmlarni aniqlash, ularni ilmiy jihatdan 

asoslash va ta’lim jarayoniga moslashtirish dolzarb muammo bo‘lib qolmoqda. Shu nuqtai nazardan, 

tanqidiy fikrlashni rivojlantirishning psixologik mexanizmlarini kompleks o‘rganish ta’lim 

mazmunini modernizatsiya qilish, pedagogik texnologiyalar samaradorligini oshirish hamda 

raqobatbardosh, intellektual salohiyatga ega shaxsni shakllantirishga xizmat qiladi. 

Demak, tanqidiy fikrlashni rivojlantirishga xizmat qiluvchi psixologik mexanizmlarni ilmiy-nazariy 

va amaliy jihatdan tahlil qilish bugungi ta’lim tizimi ehtiyojlari, davlat ta’lim siyosati ustuvor 

yo‘nalishlari hamda pedagogik amaliyot talablari bilan bevosita bog‘liq bo‘lib, mazkur mavzuning 

dolzarbligini belgilaydi. Zamonaviy ta’lim sharoitida shaxsning mustaqil fikrlashi, muammoli 

vaziyatlarni tahlil qilishi va asoslangan qarorlar qabul qila olishi ta’lim samaradorligining muhim 

mezoniga aylanmoqda. 

Shu nuqtai nazardan, zamonaviy pedagogik psixologiyada tanqidiy fikrlash shaxsning yuqori 

darajadagi kognitiv faoliyati sifatida talqin qilinadi. U nafaqat bilimlarni eslab qolish bilan cheklanib 

qolmay, balki ularni chuqur tahlil qilish, baholash, qayta tuzish hamda muqobil yechimlar ishlab 

chiqish qobiliyatini ham o‘z ichiga oladi. Mazkur murakkab kognitiv jarayonlar pedagogik 

amaliyotda maxsus tashkil etilgan ta’lim muhiti va muayyan psixologik mexanizmlar orqali izchil 

rivojlantiriladi. 

Ushbu jarayon pedagogik amaliyotda bir qator psixologik mexanizmlar orqali rivojlantiriladi. 

Psixologik mexanizmlarning birinchisi “Savol-javob va muhokama mexanizmi” tanqidiy fikrlashni 

faollashtiruvchi asosiy psixologik vositalardan biri hisoblanadi. B. Blumning kognitiv 

taksonomiyasiga ko‘ra, yuqori darajadagi savollar (tahlil, sintez, baholash) o‘quvchilarda murakkab 

tafakkur operatsiyalarini ishga tushiradi [4, 102–105]. Ayniqsa, “Nega?”, “Qanday qilib?”, “Muqobil 

variantlar mavjudmi?” kabi savollar metakognitiv jarayonlarni, ya’ni shaxsning o‘z fikrlash 

faoliyatini nazorat qilishini kuchaytiradi. 

J. Dyui ta’limda muhokama va savol berish jarayonini reflektiv fikrlashning asosi sifatida ko‘rsatib, 

aynan muammoli savollar orqali shaxsning mustaqil fikrlashi shakllanishini ta’kidlaydi [6, 58–61]. 

MDH olimi L.S. Vygotskiy esa ijtimoiy muloqot jarayonida yuzaga keladigan savol-javoblar “yaqin 

rivojlanish zonasi”ni kengaytirib, tafakkurning yuqori shakllarini rivojlantirishini asoslab bergan [12, 

264–266]. 

O‘zbekistonlik pedagog-olimlar tadqiqotlarida ham savol-javob texnologiyalarining talabalarda 

tanqidiy fikrlash, mustaqil xulosa chiqarish va bahs madaniyatini shakllantirishdagi o‘rni alohida 

qayd etiladi [1, 145–147]. 

“Muammoli o‘qitish mexanizmi” psixologik mexanizmlarning ikkinchisi o‘quvchilarni tayyor 

bilimlarni qabul qilishdan ko‘ra, muammoni mustaqil anglash va hal etishga yo‘naltiradi. A.M. 

Matyushkin muammoli vaziyatni shaxsning intellektual faolligini uyg‘otuvchi psixologik holat 

sifatida talqin qiladi [14, 73–75]. Muammoli vaziyat idrok, xotira va tafakkur jarayonlarini 

integratsiyalashgan holda ishga tushiradi. 

Jahon pedagogikasida J. Bruner muammoli o‘qitishni “kashfiyot orqali o‘rganish” konsepsiyasi bilan 

bog‘lab, bunda o‘quvchi bilimni tayyor holda emas, balki faol izlanish orqali egallashini ta’kidlaydi 

[5, 89–92]. Bu jarayon tanqidiy fikrlashning mantiqiy va ijodiy komponentlarini rivojlantiradi. 

O‘zbekiston ta’lim tizimida olib borilgan tadqiqotlar muammoli ta’lim metodlari talabalarning 

analitik tafakkuri, muammoga nisbatan mas’uliyatli yondashuvi va mustaqil qaror qabul qilish 

ko‘nikmalarini shakllantirishini ko‘rsatadi [2, 118–120]. 

Psixologik mexanizmlarning ucjinchisi “Refleksiya mexanizmi” tanqidiy fikrlashning ichki 

psixologik asosi hisoblanadi. U shaxsning o‘z fikrlash jarayonini tahlil qilishi, xatolarini anglash va 

ularni tuzatishga intilishi bilan bog‘liq. J. Flavell refleksiyani metakognitiv nazoratning asosiy 

komponenti sifatida izohlaydi [7, 34–36]. 

A.V. Karpov refleksiyani shaxsning o‘z faoliyatiga nisbatan ongli munosabati sifatida talqin qilib, 

uning intellektual rivojlanishdagi rolini alohida ta’kidlaydi [13, 57–60]. Refleksiya jarayonida 

emotsional va kognitiv omillar uyg‘unlashib, ichki nazorat mexanizmlari mustahkamlanadi. 

O‘zbekiston olimlari refleksiv yondashuvni talabalarda tanqidiy baholash, o‘z-o‘zini rivojlantirish va 

professional ongni shakllantirishning muhim sharti sifatida ko‘rsatadilar [11, 201–203]. 

 “Muloqot va hamkorlik mexanizmi” Psixologik mexanizmlarning to‘rtinchisi tanqidiy fikrlashning 

ijtimoiy-psixologik asosini tashkil etadi. K.Levin va A.Bandura tadqiqotlariga ko‘ra, guruhiy 

muhokama va hamkorlik shaxsda ijtimoiy taqqoslash, empatiya va dalillash ko‘nikmalarini 

rivojlantiradi [3, 66–68]. 

Vygotskiy nazariyasida ijtimoiy muloqot tafakkur rivojlanishining manbai sifatida qaraladi. Turli 

nuqtai nazarlarning to‘qnashuvi o‘quvchini o‘z pozitsiyasini asoslashga va qayta ko‘rib chiqishga 

majbur qiladi [12, 271–273]. 

O‘zbekiston pedagogik tadqiqotlarida jamoaviy ta’lim texnologiyalari tanqidiy fikrlash, ijtimoiy 

faollik va mas’uliyat hissini kuchaytiruvchi omil sifatida baholanadi [10, 89–91]. 

Psixologik mexanizmlarning beshinchisi “Simulyatsiya va rol o‘yinlari mexanizmi” o‘quvchilarni 

real hayotga yaqin vaziyatlarga joylashtirib, qaror qabul qilish va tahlil qilish jarayonlarini 

faollashtiradi. D. Kolbning tajribaviy o‘rganish nazariyasiga ko‘ra, shaxs faol tajriba orqali bilimni 

chuqurroq o‘zlashtiradi [139, 41–43]. 

Rol o‘yinlari muammoli vaziyatlarda tezkor, moslashuvchan va asosli fikrlashni shakllantiradi. MDH 

olimi N.F. Talyzina bu metodlarni intellektual operatsiyalarni avtomatlashtirish va mantiqiy 

tafakkurni rivojlantirish vositasi sifatida ko‘rsatadi [15, 112–114]. 

O‘zbekiston ta’lim amaliyotida simulyatsion mashg‘ulotlar talabalarning tanqidiy tahlil, kasbiy qaror 

qabul qilish va mas’uliyat hissini rivojlantirishda samarali mexanizm sifatida qo‘llanilmoqda [8, 156–

158]. 

  

MUHOKAMA 

Mazkur tadqiqot doirasida tanqidiy fikrlashni rivojlantirishga xizmat qiluvchi asosiy psixologik 

mexanizmlar — savol-javob va muhokama, muammoli o‘qitish, refleksiya, muloqot va hamkorlik 

hamda simulyatsiya va rol o‘yinlari mexanizmlari ilmiy-nazariy va pedagogik-amaliy jihatdan tahlil 

qilindi. Olingan tahlillar shuni ko‘rsatadiki, tanqidiy fikrlash bir martalik yoki spontan shakllanadigan 

ko‘nikma bo‘lmay, balki o‘zaro bog‘liq bo‘lgan psixologik mexanizmlar tizimi orqali izchil 

rivojlanadigan murakkab kognitiv jarayon hisoblanadi. 

Tadqiqot natijalari B. Blum, J. Dyui, L.S. Vygotskiy, J. Bruner, J. Flavell kabi jahon va MDH 

olimlarining nazariy qarashlari bilan uyg‘un ekanligini ko‘rsatdi. Xususan, savol-javob va muhokama 

mexanizmi orqali yuqori darajadagi kognitiv operatsiyalarni faollashtirish imkoniyati mavjudligi 

haqidagi qarashlar mazkur tadqiqotda ham tasdiqlandi. “Nega?”, “Qanday?” kabi muammoli savollar 

o‘quvchilarning nafaqat bilimini faollashtiradi, balki ularning o‘z fikrlash jarayonini anglash va 

nazorat qilishiga ham xizmat qiladi. Bu holat metakognitiv nazoratning tanqidiy fikrlashdagi muhim 

o‘rnini yana bir bor asoslaydi. 

Muammoli o‘qitish mexanizmi tahlili shuni ko‘rsatadiki, o‘quvchini intellektual qiyinchilik holatiga 

olib kirish tanqidiy fikrlashni shakllantirishning samarali vositasi hisoblanadi. A.M. Matyushkin va 

J. Bruner tomonidan asoslab berilgan muammoli vaziyat nazariyasi mazkur tadqiqotda pedagogik 

amaliyot nuqtai nazaridan ham dolzarbligini saqlab qolayotganini ko‘rsatdi. O‘quvchilar muammoli 

vaziyatda tayyor bilimlarga emas, balki mantiqiy tahlil, dalillash va muqobil yechimlar ishlab 

chiqishga tayanadi, bu esa tanqidiy fikrlashning mantiqiy va ijodiy komponentlarini rivojlantiradi. 

Refleksiya mexanizmi muhokamasi tanqidiy fikrlashning ichki psixologik poydevori sifatida alohida 

ahamiyatga ega ekanini ko‘rsatdi. J. Flavell va A.V. Karpov tadqiqotlariga mos ravishda, refleksiya 

shaxsning o‘z bilish faoliyatiga ongli munosabatini shakllantirib, xatolarni tahlil qilish va ularni 

bartaraf etish imkonini beradi. Tadqiqot natijalari refleksiv yondashuv yetarli darajada tashkil 

etilmagan ta’lim muhitida tanqidiy fikrlashning to‘liq shakllanmasligini ko‘rsatadi. 

Muloqot va hamkorlik mexanizmlarining tahlili tanqidiy fikrlashning ijtimoiy-psixologik tabiatini 

yana bir bor tasdiqladi. Vygotskiy ta’kidlaganidek, ijtimoiy o‘zaro ta’sir tafakkur rivojlanishining 

manbai hisoblanadi. Guruhiy muhokama jarayonida turli nuqtai nazarlarning to‘qnashuvi o‘quvchini 

o‘z pozitsiyasini qayta ko‘rib chiqishga, dalillarni solishtirishga va asoslashga undaydi. Bu esa 

tanqidiy fikrlashning muhim komponentlari — mantiqiy izchillik va dalillash madaniyatini 

rivojlantiradi. 

Simulyatsiya va rol o‘yinlari mexanizmi bo‘yicha olib borilgan tahlil tanqidiy fikrlashni real hayotiy 

vaziyatlar bilan bog‘lash imkonini berishini ko‘rsatdi. D. Kolbning tajribaviy o‘rganish nazariyasiga 

muvofiq, faol tajriba orqali egallangan bilimlar barqaror va funksional bo‘ladi. Rol o‘yinlari 

jarayonida o‘quvchilar muammoli vaziyatlarni tahlil qilish, tezkor va mas’uliyatli qarorlar qabul 

qilishga majbur bo‘ladi, bu esa tanqidiy fikrlashning amaliy jihatdan shakllanishiga xizmat qiladi. 

Umuman olganda, tadqiqot natijalari tanqidiy fikrlashni rivojlantirishda alohida metodlardan ko‘ra, 

psixologik mexanizmlar majmuasini tizimli qo‘llash samaraliroq ekanligini ko‘rsatadi. O‘zbekiston 

ta’lim tizimini modernizatsiya qilish sharoitida mazkur mexanizmlarni ilmiy asosda joriy etish 

pedagogik jarayon samaradorligini oshirish, o‘quvchilarning intellektual salohiyatini rivojlantirish va 

raqobatbardosh shaxsni shakllantirish uchun muhim metodologik asos bo‘lib xizmat qiladi. 

XULOSA 

Mazkur tadqiqot tanqidiy fikrlashni rivojlantirishga xizmat qiluvchi psixologik mexanizmlarni 

zamonaviy pedagogik psixologiya nuqtai nazaridan tahlil qildi. Natijalar tanqidiy fikrlash tayyor 

bilimlarni qabul qilish emas, balki ularni tahlil qilish, baholash va muqobil yechimlar ishlab chiqish 

orqali shakllanishini ko‘rsatdi. Shuningdek, savol-javob, muammoli o‘qitish, refleksiya, hamkorlik 

hamda simulyatsiya kabi mexanizmlar tanqidiy fikrlashni rivojlantirishda muhim omil ekanligi 

aniqlandi. Tadqiqot natijalari ushbu mexanizmlarni ta’lim jarayoniga joriy etish pedagogik 

samaradorlikni oshirishini tasdiqlaydi. 

